
	I 
АРИУН ЦАГААН ХӨДӨЛМӨР

	БАГАЧУУД БИДНИЙ УРИА

	 

	Гоцлол эрэгтэй:

	— Балчир бага цагаасаа

	Баялаг бүхнээ арвижуулж

	Хамгийн чин сэтгэлээсээ

	Хайрлан, хайрлан сурцгаая

	 

	Түрлэг:

	— Үздэг ном дэвтрээ

	Үзэг харандаа, шугамаа

	Ариглан эдэлье

	Арвилан гамная!

	 

	Үгээр:

	— Нандигнан хайрлах зүйл маань

	Арвин баян нийгмийн өмч өө!

	Насаараа шүтэх үйлс маань

	Ариун цагаан ажил хөдөлмөр өө!

	 

	Гоцлол эмэгтэй:

	— Насан бага үеэсээ

	Нийгмийн өмчөө хайрлацгааж

	Өөрийн юмнаас илүүгээр

	Өмгөөлөн, өмгөөлөн сурцгаая!

	 

	Түрлэг:

	— Сурдаг анги, танхимаа

	Суудаг ширээ сандлаа

	Ариглан эдэлье

	Арвилан гамная!

	 

	Үгээр:

	— Нандигнан хайрлах зүйл маань

	Арвин баян нийгмийн өмч өө!

	Насаараа шүтэх үйлс маань

	Ариун цагаан ажил хөдөлмөр өө!

	 

	Гоцлол хоёул:

	— Хүүхэд бага наснаасаа

	Хүний хөдөлмөрийг хүндэлцгээж

	Хамтын сайхан бүтээлээ

	Хамгаалан, хамгаалан сурцгаая!

	 

	Түрлэг:

	— Үүрдэг барьдаг цүнхээ

	Өмсдөг эдэлдэг хувцсаа

	Ариглан эдэлье

	Арвилан гамная!

	 

	Үгээр:

	— Нандигнан хайрлах зүйл маань

	Арвин баян нийгмийн өмч өө!

	Насаараа шүтэх үйлс маань

	Ариун цагаан ажил хөдөлмөр өө!

	 

	1979

	 


МАНАЙ ХҮҮХДҮҮД

	 

	Хүүхдүүдэд чадахгүй юм байхгүй

	Хүсэлд нь багтахгүй юм байхгүй

	Хүчинд нь дийлдэхгүй юм байхгүй

	Яагаад гэвэл, тэд олуулаа!

	 

	Энэ намар манай хүүхдүүд

	Энгүй их ажил хийлээ

	Ээж, аав, эгч, ах нартаа

	Эрхэм их тус хүргэлээ

	 

	Эх орон, ард түмэндээ

	Эрэлхэг гавьяа байгууллаа

	Энэрэлт нам, засаг төр нь

	Энхрий хүүхдүүддээ баярлалаа.

	 

	Тариан талбайд зуу, зуугаараа

	Тарж ажилласан хүүхдүүдийг харсан уу?

	Газарт гээгдсэн ширхэг будааг тэд

	Ганцыг ч орхилгүй түүсэн юм.

	 

	Тэдний түүсэн их будааг

	Тээврийн машинууд зөөсөн юм

	Зөөсөн тэр их будаа нь

	Зөөлөн цагаан гурил болсон юм.

	 

	Зөөлөн цагаан гурил нь

	Зөндөө их боов болсон юм

	Хадлангийн талбайд мянга мянгаараа

	Хамтарч ажилласан хүүхдүүдийг үзсэн үү?

	 

	Хамж цуглуулсан өвсөн нуруу нь

	Хангайн уул шиг дүнхийсэн юм

	Газраар шаргалтсан тэр их өвсийг

	Гараараа тэд зулгаасан юм.

	 

	Зулгаасан тэр их өвс нь

	Зуун мянган нуруу болсон юм

	Зуун мянган тэр нуруу нь

	Зудыг давах бэлтгэл болсон юм.

	 

	Малчны суурьт түм, түмээрээ

	Манай хүүхдүүдийн ажиллахыг харсан уу?

	Малын тэжээлийг тонн тонноор нь

	Машин шиг л үйлдвэрлэсэн юм

	 

	Агуулах саваар дүүрэн дүүрэн

	Амтат тэжээл нөөцөлсөн юм

	Нөөцөлсөн тэр амтат тэжээл нь

	Нөр удаан өвлийн туршид

	Доройтсон малыг онд оруулах

	Долоон зүйлийн шим бүрдсэн юм.

	 

	Нийслэлийн хүүхдүүд сургууль сургуулиараа

	Нийлж цөм ажиллахыг үзсэн үү?

	Өчнөөн мянган шуудай саваар

	Өвс, навч түүлээ шүү дээ

	Түүсэн тэр өвс навч нь

	Түмэн тонн хүрлээ шүү дээ

	Түмэн тонн өвс навчийг нь

	Түрүүнээс хойш зөөлөө шүү дээ

	Агуулах саванд багтааж ядан

	Анхандаа баахан сандарлаа шүү дээ

	Манай хүүхдүүд ийм л юм даа

	Маш их чадалтай юм даа

	Магнай тэнийн баярлах юм даа

	 

	Ахмад үеэ дуурайгаад

	Ард түмнээ дуурайгаад

	Аав ээжээ дуурайгаад

	Ах эгчээ дуурайгаад

	Ариун цагаан хөдөлмөрийг

	Амин голоосоо хайрладаг

	Ажилсаг хүүхдүүдийн үйлсийг

	Алдаршуулж байх ёстой.

	 

	Энэ намар манай хүүхдүүд

	Энгүй их ажил хийлээ.

	Ээж, аав, эгч, ах нартаа

	Эрхэм их тус хүргэлээ

	Эх орон, ард түмэндээ

	Эрэлхэг гавьяа байгууллаа.

	Энэрэлт нам, засаг төр нь

	Энхрий хүүхдүүддээ баярлалаа

	 

	Хүүхдүүдэд чадахгүй юм байхгүй

	Хүсэлд нь багтахгүй юм байхгүй

	Хүчинд нь дийлдэхгүй юм байхгүй

	Яагаад гэвэл, тэд олуулаа!

	1979

	 


ХӨДӨӨ ЯВСАН ХҮҮХЭД

	 

	Алимаа охины

	Төрсөн ах

	Амгалан гэдэг

	Хүүхэд байдаг.

	Гучаадхан хоноод

	Сургууль цуглахад

	Гуравдугаар ангид

	Дэвшин сурна.

	Хаврын шалгалтаа

	Онц өгчхөөд

	Хангай нутагтаа

	Явсан юм.

	Эмээ өвөөдөө

	Зочлон очоод

	Энэ зуныг

	Өнгөрөөсөн юм.

	Өчигдөрхөн тэр

	Хөдөө нутгаас

	Өөрийн гэртээ

	Эргэж ирлээ.

	Дүгрэг нүүр нь

	Хүрэнтэн борлосонд

	Дүү нь танихгүй

	Хөглөх шахлаа.

	Цэцэрлэгийн Алимаа

	Учрыг олохгүй

	Цэхлэн ширтэж

	Удаан бодлоо.

	Хамаг нүүр нь

	«Хар» болсонд

	Хачирхан гайхаж

	Ингэж хэллээ.

	Ах аа! Та

	Хөдөө очоод

	Ариун цэврийг

	Сахиагүй байна.

	Гар нүүрээ

	Угаалгүй явсаар

	Гайхал хирт

	Баригдсан байна гэв.

	Ариун цэврийнхээ

	Өрөөнд ороод

	Амгалан хүү

	Нүүрээ угаалаа.

	Ахин зүлгэвч

	Нөгөө халтар нь

	Арилж өгөхгүйд

	Дүү нь гайхлаа.

	— Намайг бодвол

	Жаахан байна

	Нарийн учрыг

	Ойлгохгүй байна.

	Нар салхинд

	Борлосон болохоос

	Наалдсан хир

	Бохирлосон биш.

	Хөдөө нутгийн

	Сайхан агаар

	Хөвч хангайн

	Зөөлөн салхинд

	Хүний нүүр

	Ингэж борлон

	Хүрэн өнгөтэй

	Болдог юм.

	Өвөө эмээдээ

	Очсоноос хойш

	Өдөр бүр

	Сайхан байлаа.

	Янз янзын

	Ажил сурч

	Яггүй хийж

	Чаддаг боллоо.

	Уулын бэлээр

	Ямаа хариулж

	Усны эргээр

	Ишгээ тоглуулж

	Хадлангийн талбайд

	Бухал чирч

	Хамаг ажилд нь

	Нэмэр боллоо.

	Эмээ өвөө

	Ээлжлэн магтаж

	Алдарт малчин

	Болно гэлээ.

	Нэгдлийн дарга

	Гэндэн гуай ч

	Нээрээ сайн

	Хүү гэлээ.

	Амралтаа чухам

	Яаж өнгөрүүлснээ

	Ажил сурч

	Юу бүтээснээ

	Амгалан хүү

	Хуучлан ярихад

	Алимаа дүү нь

	Хөөрөн баяслаа.

	1975 он

	 


ДОЛООН ГАЛ

	 

	(Хэнтий аймгийн Мөрөн сумын Оч нэгдлийн гишүүн, БНМАУ˗ын Ардын Их Хурлын депутат МАХН˗ын XVII их хурлын төлөөлөгч, БНМАУ˗ын аварга малчин гавьяат нэгдэлчин Должингийн Намжилын тухай)

	 

	Салбар хайрхан уулын

	Салаа, толгод бүхэн

	Сархиаг, нугачаа болгон

	Сахлаг өвс халиуранхан

	Салхины аясанд долгиотонхон

	Сайхан намар болж байна.

	Намрын шар наран,

	Хан тэнгэртээ эрхэмсэг

	Намуун хонгор салхин

	Хацар илбэхдээ элгэмсэг,

	Голын захаар шувууд

	Гойд соньхон хөгжимдөнө

	Гогод, мангир толгойлж

	Голио, царцаа шаагина.

	Өнөө жилийн намрын

	Өнгө ч гэж өнгө

	Өгөөмөр баян хангайн

	Өгөөж ч гэж өгөөж!

	«Худагтын толгой»

	«Хуучин хөшөөтийн хамар»

	«Өвөр улаан чулуут»

	«Өлөн бухын овоот»

	«Баян овоотын шанд»

	«Бадрахын оргил»

	«Бяруугийн нуруу»

	Долоон уулын орой дээр

	Долоон цагаан гэр байна

	Долоон айлын хариулсан

	Долоон суурь хонь байна.

	Нэлэнхий бүх сүрэг нь

	Нэгэн түм давсан байна

	Нэгэн түмэн хонь нь

	Нэгдлийн их сан байна.

	Орой, орой дээр бөмбийсөн

	Олон цагаан гэрийн

	Арай өндөр оргил дээрх нь

	Аварга Намжилын суурь гэнэ.

	Ноднин энэ долоон айл

	Ногоо хэнзлэх намар цугларч

	Нэгэн үзүүрт сэтгэлээрээ

	Нэгсэн ажиллая гэлцсэн гэнэ.

	Тандаа, бид шавь орж

	Арга, туршлагаас чинь суръя гэж

	Таван мянган хонин сүргээ

	Арван мянгад хүргэе гэж

	Зургаан өрхийн тэргүүлэгч

	Зуузай холбон ирсэн байна

	Аварга Намжилын уяан дээр

	Амгай татан буусан байна.

	Та нарын ингэж зорьсонд

	Талархаж байгаагаа хэлье

	Багшлах эрдмээр дульхан ч

	Бахархаж байгаагаа зөвлөе

	Цувж явсан барснаас

	Цуглаж суусан шаазгай дээр гэж

	Эртний мэргэн сургаал байдаг

	Эцэг өвгөд захисан байдаг.

	Арга, туршлага гээд гайхуулах

	Арвитай юмаар ч хомсхон доо

	Судалж шинжилж нээчихсэн

	Сурсан зүйлээр ч ховорхон доо

	Амьдарч явах замдаа

	Ажиллаж байх цагтаа

	Үе үеэс нь шүүж авсан

	Үйл үйлээс нь түүж авсан

	Будилах дөхөж

	Ухаарч авсан

	Буруутах шахаж

	Сэхээрч авсан

	Жаал зугаа юмаа та нартаа

	Жаахан гэлгүй ярих уу би

	Хамаг мэддэгээ хэлэхэд

	Харамлах юм нэг ч үгүй

	Харин мэдэхгүйгээ асууна

	Хамжиж дэмжээд болох байлгүй.

	Шижигнэсэн сайхан залуус

	Хүрээлээд ирж байхад,

	Шинэ байдлаар ажиллая гээд

	Хүсээд ирж байхад

	Яршиглаж, төвөглөх хүн

	Яалаа гэж байх вэ дээ

	Яах вэ цугаараа эвсээд

	Яралзтал ажиллаж эхэлье л дээ.

	Аварга Намжил, тэднийг

	Ая сайнтай угтан авав

	Авгай, Жавзмаа нь ч эднийг

	Ааш сайхантай урин цайлав.

	Тэр өдрийн маргаашаас нь

	Тэднийхийг зургаан өрх хүрээлж

	Саахалт хүмүүсийн санаа нэгдэж

	Садан төрөл шиг болсноос,

	Айл өрхийн

	Амь нэгсэж

	Ахан дүүс шиг дассанаас

	Долоон уулын орой дээр

	Долоон цагаан гэр байгаа нь тэр

	Долоон айлын хариулсан

	Долоон суурь хонь байгаа нь тэр

	Өвөлжөө хаваржаагаа тохижуулах

	Өвс хадлангаа бэлтгэх

	Худаг усаа дулаалах

	Хужир шүүгээ зузаалах

	Төлөө бүрэн бойжуулах

	Төлөвлөгөөт ажлаа давуулах

	Отор нүүдлээ хийцгээх

	Олон төрөл ажил үйлээ

	Долоон өрхийн эрчүүд

	Долоон айлын эхнэрүүд

	Багачууд, хүүхэдтэйгээ нийлээд

	Бараг гучаад хүмүүс

	Дуугарвал дуу нэгтэй хөдөлж

	Дугтарвал хүч нэгтэй хөдөлмөрлөж

	Хамаг бүлээрээ ажилласан

	Хамт олон бүрдсэнээс хойш

	Гавшгайч бригадынхаа үүргийг

	Ганцыг нь дутаалгүй биелүүлж

	Таван мянган хонин сүргээ

	Арван мянгад хүргэсэн байна

	Тэдний хонины том

	Бяруу л гэсэн үг

	Тэдний хонины тарга

	Гахай л гэсэн үг

	Дун цагаан өнгө нь

	Хөвөнгөөс өөрц нь үгүй

	Дуу шүлэгт гардаг

	Мөнгөн бөмбөлөг юм аа

	Байн байн тохиолддог

	Байгаль, цагийн бэрхшээлийг

	Тэнхээ мэдэн давсаар

	Тэмцэл хийн ялсаар

	Цантай өвөл доройтолгүй

	Цасан шуурганд уруудалгүй

	Өвлийг, зун шиг өнгөрөөдөг

	Өнөр бүл болсон байна.

	Хамтарч хүрээлсэн залуусаа

	Халамжлан хүмүүжүүлж байдаг

	Халуун сайхан сургаалаа

	Хайрлан хүртээж байдаг

	Улсын аварга Намжил бол

	Угийн их няхуур хүн

	Учгийн үзүүрийг тайлах

	Ухааны их сумтай хүн

	Адгаж тэвдээд гүйдэггүй

	Амаараа яншаад суудаггүй

	Нэг л шийдэж хэлбэл

	Нэлээн жинтэй дуугарчихна

	Хэлсэн бүх үгэнд нь

	Хэрэггүй юм гэж байдаггүй

	Xийсэн бүтээсэн ажилд нь

	Хэнд ч гэсэн дуурайлтай

	Зав л гарвал Намжил аварга

	Залуучуудтайгаа уулзана

	Заавар˗зөвлөгөө өгөхдөө

	Заавал нэгийг мэдүүлнэ.

	Ай даа нөхөд минь үнэндээ

	Ажил бүхэнд арга хэрэгтэй

	Аргаа хэрэв олохгүй бол

	Амжилт гаргахад бэрхтэй

	Арга туршлага гэдэг бол

	Авдарт байдаг бараа биш

	Ажиллах явцад олдог юм

	Ажиглах зуурт мэддэг юм

	Ажил, арга хоёулыг

	Амтайгаа нийлүүлээд гурвуулыг

	Сайн холбож чадсан хүн

	Санасан зорьсондоо хүрдэг юм

	Аргаа хэдий оллоо ч

	Ажиллахгүй бол бүтэхгүй

	Ажлаа хэдий оролдлоо ч

	Арга үгүй бол бүтээхгүй

	Жижиг сажиг арга ухаан

	Жинхэнэ ажил болоод ирэхээр

	Хэчнээн ихийг бүтээж болдгийг

	Хэлж тоолоход бэрх гэж

	Анх удаа залуучуудтайгаа

	Амины хурал хийхдээ

	Намжил, аварга тэдэндээ

	Нам дуугаар хүүрнэсэн юм.

	Шинэ цаг түргэн хөгжилтэй

	Шинжлэх ухаан түмэн нээлттэй

	Арга гэдэг санаанаас

	Ажил гэдэг санаачилгаас

	Ам алдвал барьж болддоггүй

	Агт алдвал барьж болдог

	Ард түмэн сургасан

	Айхтар үг нэг бий дээ

	Улсын өмнө ам гарч

	Уралдааны гэрээнд үүрэг авч

	Бүтээнэ хийнэ л гэсэн бол

	Бүгдийг биелүүлэх ёстой доо

	Зарим хүнийг ажиглаж байхад

	Зам тоймгүй юм амлаад

	Хурал болгон дээр босож

	Хошуу амаа билүүдэн байж

	Худлаа голдуу үүрэг авдаг

	Хуудуутай хүмүүс байдаг л даа

	Илтгэсэн үгэндээ эзэн болохгүй

	Идсэн хоолондоо сав болохгүй

	Амлалт гаргаад эс хийвэл

	Ардаа мэхэлсэн болно оо доо гэж

	Дараа нэгэн уулзахдаа

	Дахин нэгэн зөвлөхдөө

	Аварга Намжил тэдэндээ

	Айхтар хурц хэлсэн юм.

	Зарим хүнд тусдаг

	Зүдэг нэгэн эмгэг бий

	Зааж түүнийг нэрлэвэл

	Залхуу гэдэг өвчин бий

	Өвөлжөөгөө өнөөдөр засна гээд

	Өнжөөд, маргааш болгочихвол

	Өвсөө маргааш зөөнө гээд

	Өөрчлөөд нөгөөдөр болгочихвол

	Худаг усаа дулаална гээд

	Хургаад дараа болгочихвол

	Хужир шүүгээ татна гээд

	Хугацаа цагаа өнгөрөөчихвөл

	Өнөөх айхавтар залхуугаар

	Өвчилж байгаа нь тэр дээ.

	Даруйхан эмчилж засахгүй бол

	Даамжирвал ч аюултай даа.

	Ханиад томуу тусах юм бол

	Аспиринаар л эмнэчихдэг

	Халуурч бүлээрээд ирэх юм бол

	Аскофенээр л эдгээчихдэг.

	Залхуу гэдэг өвчнийг

	Зайлуулж чадах эм бол

	Зарчимт шүүмжлэл гэдэг

	Зайлшгүй чухал юм бий

	Зүйгүй юмны дэргэдүүр

	Зүгээр өнгөрч таарахгүй

	Зөвийн төлөө тэмцэхээс

	Зүрх алдаж болохгүй гэж

	Бас ахин цугларсан

	Багахан нэгэн хурал дээр

	Намын хүний сургаалаар

	Намжил аварга зөвлөсөн юм

	Намжил аваргын зөвлөсөн

	Нандин үнэн сургаал

	Залуу малчин тэдний

	Замыг гийгүүлэх өлзийтэйг

	Хүүхэд, залуус цөмөөрөө

	Хүлээж анхаарч авдаг юм

	Хүн болгон аваргыг

	Хүндэлж, дээдэлж явдаг юм

	Залуу хойд үеэ

	Залгамж хонгор үрсээ

	Биеэрээ, үгээрээ үлгэрлэдэг

	Бидний дуурайлалт хүн юм

	Баатрын барианд тулж очсон

	Бахархам үйлстэй энэ аваргын

	Баялаг сайхан ажил бүтээлийг,

	Бадаг шүлэгт багтаах аргагүй...

	1979 он. Лэнгийн цагаан овоо


НООС ЯЛГАГЧ БҮСГҮЙ

	 

	(Ноос угаах үйлдвэрийн ажилчин, МХЗЭ˗ийн XVII их хурлын төлөөлөгч С. Оюунгэрэлд)

	 

	Ажил сурвалжлахаар

	Амьдрал судлахаар

	Аймагт ч тэр

	Хотод ч тэр

	Аялж явахад минь

	Ажилчинтай ч бай

	Малчинтай ч бай

	Асууж ярихад минь

	Үнэхээр гайхмаар

	Үзээд л баймаар

	Биширмээр, шүтмээр

	Бичмээр, шүлэглэмээр

	Сайхан сайхан үйл явдал

	Сайн сайн хүн ард

	Зөндөө тохиолддогийн

	Зөвхөн нэгийг нь бичье

	Ажилсаг эцгийн хүү

	Авьяаслаг ээжийн охин

	Авхаалжит жаахан Оюунгэрэл

	Ажилчин болоод удаагүй.

	Ноос угаах үйлдвэрт

	Нормын ажил хийдэг юм.

	Хоёр алтан гараараа

	Хонины ноос ялгадаг юм.

	Яагаад би гарыг нь

	Алтан гэж хэлэв ээ?

	Яахаараа түүний гар

	Алтан болж таарав аа?

	Алтан гар гэж ер юу байдаг билээ

	Алт шиг шар өнгөтэй байх хэрэг үү?

	Алтан бронз түрхсэн гар юм уу?

	Аль эсвэл

	Арван хуруундаа

	Алтан бөгж зүүсэн гар юм уу?

	Хаанаас даа эрхэм минь

	Харин алтан гар гэдэг бол

	Хүндийг өргөдөг

	Хүчрийг нугалдаг

	Хөдөлмөрийг бадруулдаг

	Хөгжлийг байгуулдаг

	Харахад эвгүйхэн гэмээр

	Барихад ширүүхэн гэмээр

	Ажлын үнэр шингэсэн

	Ариун хөдөлмөрийн гарыг л

	Алтан гар гэдэг юм.

	Оюунгэрэл охин

	Одтой төрсөн бүсгүй

	Олон нөхдөө үлгэрлэх

	Онцгой болсон бүсгүй

	Ажлын найман цагийг

	Алдалгүй тэр ашигладаг юм

	Минут бүхэнтэй өрсөлдөж

	Мянган кило ноос ялгадаг юм

	Ялгасан тэр ноос нь

	Яах аргагүй мяндас юм.

	Мяндсан тэр эдлэлийг нь

	Мятав гуай ч хэрэглэдэг

	Нацаг гуай ч өмсдөг

	Намсрай гуай ч зүүдэг

	Долоон өнгөтэй хивс

	Долгион нэртэй хөнжил

	Нарийн нэхмэлийн даавуу

	Нэрийн олон эдлэл

	Цэмбэн бүтээлэг

	Цэрэг шинель

	Цагаан ноосон цамц

	Цацагтай гоё ороолт

	Олон сайхан зүйлийг

	Оюунгэрэлийн ялгасан ноосоор

	Бүтээж хийсэн гэдэг нь

	Бүхэнд илэрхий байдаг юм

	Эрхэм та дэлгүүрээс

	Эрээн сайхан хивс авбал

	Эмэгтэй та хоршооноос

	Эвтэй сайхан даавуу авбал

	Оюунгэрэлийн алтан гар

	Оролцсон юм гэж санаарай

	Оюунгэрэлийн ялгасан ноос

	Орсон гэж бодоорой

	Үлэмж ихийг бүтээцгээе гэж

	Үлгэр жишээч ажиллацгаая гэж

	Үүрэг төлөвлөгөөгөө биелүүлцгээе гэж

	Үе тэнгийнхээ хүмүүсийг

	Уриалж тэр дуудсан байна.

	Уудам орны минь залуучууд

	Уухай түрлэг нэмж

	Угтаж түүнийг дэмжсэн байна

	Оюунгэрэл охин

	Орон даяар нэртэй

	Оюунгэрэл бүсгүй

	Олон даяар зартай.

	Оюунгэрэл охин

	Одтой төрсөн бүсгүй

	Олон нөхдөө үлгэрлэх

	Онцгой болсон бүсгүй

	Ариун цагаан хөдөлмөрийг

	Амин голоосоо шүтдэг

	Оюунгэрэлийн энгэрт

	Одон ярайх ойртжээ

	1978 он

	 


АЖИЛСАГ ХҮҮХДҮҮД

	 

	Аав, эжийгээ

	Ажилдаа явахаар

	Гэрэл, Чимэг хоёр

	Гэрээ сахиж үлдэнэ.

	Ор дэрээ хураах

	Орон байраа цэвэрлэх

	Аяга тавгаа угаах

	Ажил тэдэнд багагүй.

	Ариун цэвэрч

	Арвич хямгач

	Ажилсаг болохоор нь

	Аав ээж нь магтана.

	Аав нь нэг орой

	Ажлаасаа ирээд:

	— Хэн хэн өнөөдөр

	Юу юу хийв? гэвэл

	Аяга тавгаа угааж,

	Арчиж зүлгэж тавьсан

	Гэрлийг ингэж хэлэхэд

	Гэнэт Чимэг залгаж:

	— Тавгаа унагаж хагалаад

	Тарсан өөдсийг нь түүсэн

	Тантанд түүнээ хийсэн! гэж

	Таван настай дүү нь

	Тайван гэгч хэлжээ.

	1979 он

	 


БУГУЙЛЧ

	(Болсон явдлаас сэдэвлэв)

	 

	Хаврын таагүй

	Хачин тавгүй нэг өдөр

	Хар бараан үүлс

	Хаашаа ч хамаагүй нүүнэ

	Үрээгээ эмээллэж

	Өндийхгүй зогсоцгоож байдаг гэж

	Тал талаас нь хумилаа

	Гэнэтхэн нэг амьтан

	Айсандаа тэвдэв

	Бултах хэцүү

	Үрэгдэх хэцүү

	Нэгдлийн сүрэг

	Яргай биш

	Бургас юм даа

	Би чинь бас

	Эр хүн шүү дээ

	Биндэрьяа гуайн охин.

	Жижигхэн энэ хүүгээс

	Жинхэнэ зориг гарна гэхэд

	Арай элэг барихгүй

	Бага юм гэж намайг

	Амаараа хэлээ

	Алд унжуулаад

	Арьсны нь үс

	Унасан байв

	Амьсгаа байхгүй сунасан байв.

	1979 он

	 


ГЭРЭЛ

	 

	Гэрэл охин хичээлээс тараад

	Гэрийнхээ зүг алхалж явлаа

	Хэтэвчтэй юм хөлийнх нь дор

	Хэвтэж байхыг олж харлаа

	Авах уу, байх уу? хоёр асуулт

	Аргагүй түүнд тулгарч байлаа

	Ойр хавьдаа амьтан хүн

	Олон, цөөнийг ажиглаж харлаа

	Хүмүүс ч алга

	Тэрний цаана

	Хоёр эмгэн

	Гудамжны өнцгөөр

	Морин тэрэг ороов

	Гуанзны үүдээр

	Мотоциклтэй хүн тойров

	Хажуугаар нь хүн алга байв

	Харчихмаар хэн ч үгүй байв

	Том хар хэтэвчийг

	Тор хийтэл нээлээ.

	Тэнхээгээрээ далайснаа

	Байранд нь буцааж тавихаар

	Бага зэрэг бөхийснөө

	Болиод, цүнхэндээ хийв

	Бодоод аяархан алхав.

	За байз, энэ хэтэвчийг

	Зайлуул, хэн хаяа юм бол?

	Мөнгөө гээсэн тэр хүн

	Мөн ч их хохирно доо!

	Би, үүнийг авчээ гэхэд

	Биедээ хэрэглэж ашиглажээ гэхэд

	Хэчнээн хүний аж амьдралыг

	Хэцүү болгох ч юм билээ? гэж

	Гэрэл ингэж эргэцүүлээд

	Гэнэтхэн санаа шулуудаад

	Эзэнд нь заавал өгнө гэж

	Эргэлт буцалтгүй шийдээд

	Хойшоо эргэн жирийлээ

	Хорооны сэргийлэх чиглэлээ

	1979 он

	 


ЭРЭЛ

	 

	(Ардын домгоос сэдэвлэв)

	 

	Хүрлээ хүү адуугаа цуглуулбал

	Хүрэн азарга нь алга байв

	Гайхлаа

	Гайгүй сайн харлаа

	Хол ойрыг саравчиллаа

	Хотгор гүдгэрийг ажиглалаа

	Яах аргагүй

	Яваад өгчээ.

	Адууны «дарга» байж

	Адуугаа орхиод

	Алга болчихдог

	Азарга гэж байх уу?

	Хөндийн муу

	Хөх чоно

	Аварга чадалтай ч

	Араа соёотой ч

	Азарга барьчихаж

	Арай дийлмээргүй юм.

	Адууны «хаан» байж

	Адгийн муу чононд

	Идүүлчихнэ гэхэд

	Итгэмээргүй юм

	Аав уржигдар

	Азаргаа барьж

	Арваад хоног унаад

	Адуунд нь тавина гэж

	Ахад ярьж байсан ч

	Амжаагүй бололтой

	Эзэнгүй адуу маань

	Энд тэнд тарчихна

	Эртхэн шиг явж

	Эрж олдог хэрэг ээ хө!

	Хоёр олмоо чангалж

	Хормойгоо бүсэндээ хавчуулаад

	Тап хийтэл мордоод

	Ташуур өгөн давхилаа

	Эхлээд

	Номгон ухаагийн өврөөр

	Ноён уулын араар

	Талын худгийн баруунаар

	Таван толгойн зүүгээр

	Эрлээ, алга аа!

	Харлаа, байхгүй ээ!

	Ахиад

	Өлзийтэй нугачаагаар

	Өлөлтийн дэрсээр

	Оргил хайрхны хормойгоор

	Овоот өндрийн хондлойгоор

	Нэхлээ, алга аа!

	Нэгжлээ, байхгүй ээ!

	Дахиад

	Бичигт хадны хавиар

	Билүүт хавцгайн хажуугаар

	Шаазгайтын амаар

	Шавартын адгаар

	Хайлаа, алга аа!

	Бэдэрлээ, байхгүй ээ!

	Аргаа олж ядахдаа

	Алгандаа шүлс дусаагаад

	Долоовор хуруугаараа цохивол

	Дороо унаж харагдах нь

	«Азарга чинь ойрхон

	Амархан олдоно» гэх шиг

	«Мэргэнд» нь бууж байгааг

	Мэдэж аваад мордлоо.

	Дэлгэрэхийн сугаар

	Дэрстийн судгаар

	Хаваржааны саравчаар

	Хадлангийнхны агтаар

	Үзлээ, алга аа!

	Үнэхээр байхгүй ээ!

	Эрээд эрээд олдохгүйд

	Эргээд гэртээ буцлаа

	Урам нь ч хугарлаа

	Унаа нь ч цуцлаа

	Бүтэлгүй эр юм даа би

	Бүхэл өдөржин бэдрээд

	Ганц азаргаа олохгүй

	Ганьхарч явах ч гэж дээ гэж

	Өөрийгөө баахан зэмлэв

	Өлсөж байгаагаа мэдэв

	Өглөө дахин эрэхээс

	Өөр аргагүй болов

	Буцах замдаа Хүрлээ

	Булгийн захад бууж

	Унаанд цуцсан морио

	Услах гээд амгайчилбал

	Хүрэн азарга нь харин

	Хүйтэн ус залгилав

	Өөрөө унасаар яваад

	Өдөржин олоогүй байв.

	Хүрэн азарга ямар

	Хүнд хэлж чадах биш

	Хүүхдүүд та нар харин

	Хүрлээг шоолох эсэхээ

	Эрхбиш өөрсдөө мэдэцгээ

	Эрэл үүгээр дууслаа.

	1979 он

	 


НАР БАРУУН ХОЙНООС НАВТАС ЧИРЭЭД ГАРСАН НЬ

	 

	Манайхан маргааш нүүнэ

	Мааньтын өвөрт бууна

	Малынхаа тэвээргийг бодож

	Марз, хужирт оруулна.

	Гар хөрөөгөө хяхнуулаад

	Ган сүхээ гялалзуулаад

	Хөөрхий аав минь завгүй

	Хөлс нь гарчихсан байна

	Олон жилийн элэгдэлд

	Отор нүүдлийн эдэлгээнд

	Үнэндээ манай тэрэгнүүд

	Үзтэл нэлээд мууджээ

	Аавдаа би нэмэр болохоор

	Ажилд нь туслах сан гэвч

	Гараа хөрөөдчихнө гэх юм

	Хөлөө цавччихна гэх юм.

	Дугуйны нэг мөөрийг

	Дундах гурван хигээстэй нь

	Бүр авч хаячхаад

	Бүтэн болгож шинэчлэв.

	Аавыг ингэж ажиллаад

	Арайхийж дуусаж байтал

	Айлын нэг хүн ирээд

	Ажиглаж баахан зогсов

	Тэрэгний арал өргөхөд

	Тэр хүн элбэлцсэнгүй

	Дугуйгаа голд нь хийхэд

	Дуугүй зогсоод хамжилцсангүй.

	Тэр хүн

	Наад муу тэрэг чинь

	Навс эвдэрч орхиж дээ

	Намаржаанд чинь хүргэх

	Найдвар алга болж дээ...

	Тэгэхэд нь аав:

	Хуруу нэмэхгүй байж

	Хошуу нэмээд юу хийнэ

	Дандаа хүнийг басамжилдаг

	Давилуун зан хэрэггүй

	Тэр хүн

	Наад муу тэрэг чинь

	Намаржаанд чинь хүргэвэл

	Нар баруун хойноос

	Навтас чирээд гарна даа.

	Би бодох нь:

	Энэ хүний хэлсэн

	Этгээд хачин үгийг

	Тунгааж хэчнээн бодовч

	Тун ч ойлгохгүй байлаа.

	Хуучны томоотой хүн

	Худал хэлэх ёсгүй гээд

	Нар баруун хойноос

	Навтас чирээд гарна гэж

	Эхлээд Эрдэнээд

	Дараа нь Дармаад

	Тэгээд Тэрбишид

	Сүүлд нь Сүхээд хэлэв

	Тэд цааш нь зарлав.

	Тэр нутгийн хүүхдүүдэд

	Сонин тэр зарлал

	Содон тэр яриа

	Тун амархан тарав

	Тус бүрдээ гайхав

	Маргааш нь миний аав

	Мандах нарнаар ачаалж

	Манантын хөндийг туулаад

	Мааньтын өвөрт буув.

	Аавын зассан тэрэгнүүд

	Ажиг ч үгүй өнхөрсөөр

	Ачаа бараагаа даасаар

	Алсын нүүдлийг хийв.

	Өчигдрийн хүний хэлсэн

	Өнөөх сонин үгээр

	Өглөөний мандах наран

	Өлзийтийн оройгоос гарна гэж

	Бараг үүрээр босчхоод

	Баруун хойшоо хараад

	Багачууд бид ажиглаад

	Баахан хүлээж ядлаа

	Гэтэл нар

	Зүүн өмнө дүнхийсэн

	Зүрхэн хэлбэрт уулын

	Зүмбэр шовх оргилоор

	Зүтгэн гарч ирлээ шүү!

	Нар баруун хойноос

	Навтас чирээд гарсангүй

	Нарийн учрыг тайлбарлан

	Надад хэн ч хэлсэнгүй

	Айлын тэр хүн

	Аргагүй худал хэлж үү гэж

	Ааваасаа би асуулаа

	Аав надад хариуллаа.

	Алив хүнийг басамжилж

	Ажил төрөлд нь саад болж

	Ам хэлээрээ оролдож явдаг

	Арчаагүй хүн байдаг юм гэв.

	1979 он

	 


ДУСАЛ, ДУСАЛ, ДУСАЛ

	 

	Дусал, дусал, дусал

	Дусаж байна

	Дусаж байна

	Пол

	Пол

	Пол

	Дусал, дусал, дусал

	Дусаж байна

	Дусаж байна

	Чол

	Чол

	Чол

	Саальчны хувингийн гадуур

	Сүү дусаж байна

	Сууцны гуурсны нүхээр

	Ус дусаж байна.

	Түгээгүүрийн хоолойноос

	Шатахуун дусаж байна

	Түмэн түмэн дусал

	Тэнд эндгүй дусаж байна

	Хайран сүү минь

	Хайран ус минь

	Хайран шатахуун минь гэж

	Хайхарч үздэг

	Хааж зогсоодог

	Халуун элэгтэн

	Хаа сайгүй байвч

	Хайхарч үздэггүй

	Хааж боодоггүй

	Хайруу дотортон

	Хаа нэгтээ байна

	Дуссаар сүү маань

	Нуур шиг нэлийж мэднэ

	Дуссаар ус маань

	Далай шиг цэлийж мэднэ

	Дуссаар шатахуун маань

	Тонн болж ч мэднэ

	Дуссаар дуссаар

	Дуусаж ч болно.

	Чүдэнзний толгой шиг

	Шүүдрийн үрэл шиг

	Ганцхан ширхэг дусал

	Газарт шингэнэ гэдэг

	Гарз нь хэчнээн болохыг

	Гай нь хэчнээн ихийг

	Гаргаж цөхөх ч юм алга

	Үнэн хэрэг дээрээ

	Үнэт алт дусаж байна

	Мөн чанар дээрээ

	Мөнгө төгрөг дусаж байна

	Ганцхан жижиг дуслаар

	Гавьж юу барагдах вэ

	Үрлэн чинээ дуслаар

	Үрэгдэж юу хорогдох вэ гэж

	Санаа амар явагчид

	Хараа дээгүүр яригчид

	Үнэндээ манай хөрөнгийг

	Үгүй болохтой эвлэрч байна.

	Дуслаар, дуслаар, дуслаар

	Дуссаар, дуссаар, дуссаар

	Дундарсаар, дундарсаар, дундарсаар

	Дууссаар, дууссаар, дууссаар

	Цуглуулснаа

	Цувуулчхаад

	Цутгачхаад

	Цугийг нь барчхаад

	Сангаа багасааж

	Саваа хагсааж

	Гачигдаж дутагдахын

	Гайд орвол яана?

	Гамгүй эдэлсний

	Гутамшигт очвол яана!

	Үржих юм нэгээс гэдэг

	Үүсэх юм багаас гэдэг

	Нарийхнаас өргөн болдог

	Намхнаас өндөр болдог

	Бид чинь тэр сүүгээ

	Дусал дуслаар нь

	Хурааж авдаг юм

	Бид чинь тэр усаа

	Дусал дуслаар нь

	Хуримтлуулж олдог юм

	Бид чинь тэр шатахуунаа

	Дусал дуслаар нь

	Худалдаж авдаг юм.

	Түүнд их хөдөлмөр орсон

	Түм буман хөрөнгө зарсан

	Байгаль эхийн хишиг билээ

	Базааж авсан ашиг билээ.

	Олсноо үрээчхээд байвал

	Овоолсноо нураачхаад суувал

	Олохын учир юу сан билээ?

	Овоолохын утга юунд сан билээ?

	Ачит орноо хөгжүүлэхэд

	Аз жаргалаа дэгжүүлэхэд

	Бүхнээ бид

	Хайрлах ч ёстой!

	Бүгдээ бид

	Хамгаалах ч учиртай!

	Бүтэлгүй юмнаас

	Хаацайлах ч ёстой!

	Бүрэлгэгчдээс

	Харамлах ч учиртай!

	Аливаа бүхэндээ

	Ариг гамтай

	Чамбай хандаж

	Нямбай харьцаж

	Нандигнаж, хайрлаж

	Нарийлж ширийлж

	Эзний ёсоор

	Элэгтэй байхыг

	Аугаа их амьдрал

	Алхам тутам сургаж байна

	Амьдралын энэ сургаал бол

	Алдалгүй дагах сургууль мөн!

	Дусал, дусал, дусал

	Дусаж байна

	Дусаж байна

	П

	п

	л

	п

	о

	Дусал, дусал, дусал

	Дусаж байна

	Дусаж байна

	Ч

	Дуслыг хурааж

	Далай болгоё

	1979 он

	 


II 
МЭРГЭЖИЛ БҮХЭН САЙХАН

	МЭРГЭЖИЛ БҮХЭН САЙХАН

	(Сюит)

	 

	(Тайз эзгүй, хөгжим намуухан эгшиглэнэ. Эрэгтэй, эмэгтэй хоёр сурагч бодлогошронгуй гарч ирнэ.)

	 

	Харилцаа монологи:

	— Анги дэвших тутам

	— Арван найман нас дөхөх тутам

	— Алс хэтийн тухай

	— Аж амьдралын тухай

	— Надад зөндөө юм бодогдох юм

	— Надад ч олон юм санагдах юм.

	— Аав ээжийнхээ

	Ачийг хариулах тухай

	— Ард түмнийхээ

	Алдрыг өргөх тухай

	— Нам засгийнхаа

	Хайр халамжийн тухай

	— Надад зөндөө юм бодогдох юм

	— Надад ч олон юм санагдах юм,

	— Юуны түрүүнд

	Эрдэм мэдлэгтэй байх тухай

	— Юуны өмнө

	Эзэмшсэн мэргэжилтэн болох тухай

	— Амьдрал тэмцлийн гол асуудал

	— Аяндаа бидэнд ургаад ирэх юм.

	 

	Хоёул дуулах нь:

	— Охид хөвгүүд бидний

	Оюун хүсэл холд юм

	Очих сайхан ирээдүйн

	Оргил гэвэл тод юм.

	Хөвгүүд охид бидний

	Үнэн хүсэл чөлөөтэй

	Хүрэх сайхан ирээдүйн

	Үүд хаалга нээлттэй.

	— Одоо хоёул явах уу?

	— Олон нөхөд дээрээ очих уу?

	˗— Юу бодож

	Юу хүсдэгийг нь,

	Юуны түрүүнд

	Мэдэж авъя.

	 

	(Хөшиг нээгдэж олон хүүхэд энгийн байдлаар зогсох нь зогсож, суух нь сууж дуулах нь:)

	 

	Ачит намын энэрэлд

	Ард түмний элбэрэлд

	Аз жаргалын энхрийлэлд

	Амар төвшин өслөө бид

	Багш Лениний зааснаар

	Баатар Сүхийн замнаснаар

	Улс Монгол орон минь

	Улам хөгжин давшиж байна.

	Хүүхэд бидний ирээдүй

	Хүн төрөлхтний ирээдүй

	Хүн төрөлхтний ирээдүй нь

	Хүрэх жаргалын оргил байна

	 

	Эмэгтэй

	— Охид оо, цугаараа

	Хүслийн тухай ярьцгаая

	Хүслийн тухай ярихдаа

	Хүрэх ирээдүйгээ бодоцгооё!

	 

	Эрэгтэй

	— Хөвгүүд ээ, цөмөөрөө

	Мэдлэгийн тухай ярьцгаая.

	Мэдлэгийн тухай ярихдаа

	Мэргэжил эзэмшихээ бодоцгооё!

	 

	Нэг охин:

	— Би та нарт багынхаа тухай

	Бичсэн шүлгээ уншиж өгөх үү?

	 

	Хүүхдүүд:

	— Тэг! тэг! сонсъё, дуулъя, чагная

	 

	Тэр охин:

	— Уудам орчлонд мэндлэхдээ

	Уйлж би төрсөн байлгүй

	Яах вэ тэгээд ойдоо хүрээд

	Яслид анх орсон байлгүй.

	Тэгээд дараа нь цэцэрлэгт

	Тэндээсээ шилжин ирсэн байлгүй

	Найм хүрээд сургуульд

	Намар анх орсон байлгүй

	Бага ангиудад байхдаа

	Баахан үймүүлж өссөн байлгүй

	Байнга дэвшин суралцахдаа

	Байр суурь суусан байлгүй

	Энэ үед юу ч бодохгүй

	Эрхлэхээс өөрийг юу ч мэдэхгүй

	Ирээдүй хэтээ төсөөлж санахгүй

	Их л гэнэхэн явж дээ би.

	Хөдөлгөөнтэйхөн дэгдэж явсан

	Хөгжөөнтэйхөн дэрвэж байсан

	Балчир насаа тун саяхан

	Баяртай! гэж би үдлээ

	Одоо би овоо ухаажин

	Олон зүйлийг боддог болжээ

	Орчлонгийн сайн мууг

	Ойлгож бас чаддаг болжээ.

	Миний сэтгэлд бодогдох нь

	Мэдлэгийг эрхэмлэх тухай юм

	Миний цээжинд санагдах нь

	Мэргэжлийг эзэмших тухай юм

	Ажил эрдэм хоёулыг

	Адил хослуулж сурах

	Алс хэтийн бодол

	Аандаа намайг эзэмдлээ

	Тоглохоос өөрийг мэдэхгүй

	Тонгочин явснаа бодвол

	Толгой дотроо бодлоготой

	Том хүн болжээ би...

	 

	Бас нэг охин:

	— Багын явдал яах вэ

	Байгаад л өнгөрдөг нас

	Бараг л бүх хүүхдийн

	Байнга дайрдаг ёс.

	Томоогүй балчир насандаа

	Тоглож өсөлгүй яах вэ

	Тоглож өссөндөө харамсаж

	Толгой сэгсрээд юүхэв

	Ижилхэн бид том болж

	Иргэний паспорт гардаад байна

	Ирээдүй хэтээ бодох

	Их зорилго тулгараад байна

	 

	Нэг эрэгтэй хүүхэд:

	— Эх орондоо бид чинь

	Их хэрэгтэй улс юм

	Энэ ч учраас биднийг

	Ирээдүйгээ гэж бахархдаг юм

	Эгэл олондоо бид чинь

	Нүүр царай нь болсон юм

	Энэ учраас биднийг

	Итгэл найдвараа гэж баярладаг юм.

	 

	Нэг эмэгтэй хүүхэд:

	— Мэдээжийн юм ярьж

	Мэтгэж маргах хэрэггүй

	Мэдлэгээ яаж эрхэмлэх

	Мэргэжлээ яаж эзэмших

	Саруул ирээдүйнхээ тухай

	Санал бодлоо солилцъё

	Хүүхэд хүүхэд дараалан

	Хүсэл хүслээ ярилцъя

	 

	Дуутай бүжиг

	Алдарт Нам, засгийнхаа

	Ачийг хариулах өртэй бид

	Ариун цагаан хөдөлмөрийг

	Амин голоос хайрлая

	Хөдөлмөр

	Хөдөлмөр

	Хөдөлмөр

	Хөдөлмөр болгон үнэтэй!

	Нэгэн үзүүрт итгэлээр

	Нэгсэн амьдарч сурсан бид

	Нийгмийн өмч хөрөнгийг

	Нинжин сэтгэлээс хайрлая

	Хөрөнгө

	Хөрөнгө

	Хөрөнгө

	Хөрөнгө бүхэн цэнтэй!

	Шижгэр сайхан хөгжлөөр

	Шинэ нийгмийг байгуулъя бид

	Шилж сонгосон мэргэжилтэй

	Шилдэг хүмүүс болцгооё!

	Мэргэжил

	Мэргэжил

	Мэргэжил

	Мэргэжил бүхэн сайхан!

	 

	Нэг хөвгүүн:

	— Ирэх ирэх жилүүдэд

	Идэвх шавхан сурсаар

	Аравдугаар ангиа би

	Алтан медальтай төгсгөөд

	Эвлэлийнхээ илгээлтийг өвөрлөж

	Хөдөө явах саналтай

	Эцгийнхээ мэргэжлийг дагаж

	Адуучин болох санаатай

	Хурдан хөлгөө унаж

	Хуйвт уургаа суналзуулж

	Өвлийн жаварт

	Өндрийн оргилд

	Өглөөний нарнаас

	Өрсөн гараад

	Алс тийш саравчилж

	Адуугаа хураан явах нь

	Эр хүний жавхлан байдаг гэж

	Эцэг маань дандаа ярьдаг юм.

	 

	Нэг охин:

	— Чиний бодлыг би ёстой

	Чин зүрхнээс дэмжинэ

	Ээж, аав тосоод байна

	Эмээ, өвөө хүсээд байна

	Шамдан, шамдан ажиллая

	Шимтэн, шимтэн суралцъя

	Бүр ангиараа, илэрхийлэлт гаргаж

	Бүгдээрээ илгээлт гардаж

	Малчин болцгоох сайхан санаачилгыг

	Манай хүүхдүүд дэвшүүлж байна!

	Мал маллах гэдэг бол

	Маш нарийн мэргэжил шүү

	Миний бодоход зарим хүүхэд

	Мэргэжил биш гэж боддог байх!

	Ус бэлчээрийг яаж тохируулах нь

	Улирлын аясанд яаж маллах нь

	Шим ашгийг яаж нэмэгдүүлэх нь

	Шинэ үүлдрийг яаж гаргах нь

	Шинжлэх ухааны ажил шүү дээ

	 

	Нэг хөвгүүн

	— Арвин хөндий

	Атар талыг

	Аварга трактороор

	Онгилон хагалж

	Алтан тариа найгуулж яваа

	Ах нараа харахад сайхан байдаг юм

	Тариачин тэднийгээ дуурайж

	Тракторч болох сон гэж хүсдэг юм.

	Би даанч намхан юм.

	Бие дэндүү жаахан юм.

	Энэ ер нь нөлөөлдөг болов уу

	Эрхэм найзууд зөвлөөч, надад?

	Атигар нуруутай намайг

	Аварга трактор жолоодно гэхэд

	Тануус минь итгэж байна уу

	Тал талаас хэлээч дээ, надад?

	 

	Нэг охин:

	Биеийн намхан хамаагүй гэж

	Би хувьдаа бодох юм

	 

	(Бүх хүүхдүүд цөм

	Би ч, би ч би ч, гэж хэлнэ)

	 

	Тэр охин

	Харин сэтгэлийн өндөр нь л

	Хамгийг шийднэ гэдэг юм

	 

	(Бүх хүүхдүүд цөм

	Зөв, зөв, зөв гэж хэлнэ)

	 

	— Баярлалаа, найзууд аа! Тэгвэл би

	Бат тракторч болно

	Цайруулж хураасан тариа минь

	Цав цагаан гурил болно

	Цаашдаа тэгээд

	Талх боов

	Танзуур, боорцог болно.

	Та нар маань ч

	Таашааж бас магтана.

	 

	Нэг хөвгүүн

	— Тивээс тивд дүүлсэн

	Тэнхээт хөлөг юу байдаг вэ?

	 

	(Бүх хүүхдүүд цөм онгоц, онгоц онгоц гэнэ)

	 

	Тэрний чинь нисгэгч болохыг

	Тэсгэлгүй хүсэх юм даа

	Улаанбаатараас алтан Москва

	Урд зүгийн алсын Ханой

	Америк тивийн Гавана руу

	Ардчилсан бүх орон руу

	Хөх тэнгэрийн мандлаар

	Хөвөн үүлсийн дээгүүр

	Нисэж явах сан гэдэг

	Нэг насны хүслэн байна.

	Та нар миний онгоцонд

	Тавтай сайхан суугаад

	Таван тивд аялахдаа

	Таньдаг болов уу, намайгаа?

	 

	(Бүх хүүхдүүд цөм танина, танина, танина гэнэ)

	 

	Нэг охин:

	— Эмэгтэйчүүд дуугарахгүй байна гэж

	Эрэгтэйчүүд та нар гайхаж байна уу?

	Бид та нараас дутахгүй шүү

	Би л хувьдаа эмч болно доо

	Эгэл олон түмнийхээ

	Эрүүл энхийн харуулд зогсож

	Эмгэг өвчин бүхэнтэй

	Эрэлхэг зоригтой тулалдаж

	Хүн ардын тусад

	Хүүхэд багачуудын тулд

	Энэрлийн цагаан сэтгэлээ зориулсан

	Эмч болно оо, эмч болно!

	Саяхан би эмчийн тухай

	Сайхан дуу сурсан юм

	Та нарт дуулж өгвөл

	Тавтай сонсоно гэж итгэж байна.

	 

	Гитартай дуулах нь:

	Нандин ариун сэтгэл нь

	Нарны цацрагаас илчтэй

	Намайг аврах зүтгэл нь

	Насны жаргалын өлзийтэй

	Эмч таны алдрыг

	Эгшигт дуугаар магтъя

	Нинжин санаат эмч нь

	Нимгэн цагаан хормогчтой

	Нигүүлсэн ачлах энэрэл нь

	Нийтийн төлөө өрнөөтэй

	Эмч таны ачлалыг

	Энэ насаар бахадъя

	 

	(Бүгд алга ташна)

	 

	Нэг охин:

	— Ноднин би хивсний үйлдвэрт

	Нормчин эгчийгээ дагаж очоод

	Зуныхаа амралтаар ажиллаж

	Зургаан хивс нэхэлцсэн юм.

	Буянт малын маань мяндсан ноос

	Буман өнгийн утас болдог юм

	Учиг зангилаагүй тэр их утас

	Усны урсгал шиг хөвж байдаг юм.

	Нарийн машинд нийлэн ирж

	Наашаа цаашаа сүлжигдэн байж

	Дэлхийн үзэсгэлэнд алтан медальтай

	Дээд чанартай хивс болдог юм.

	Танайх ч хивстэй

	Манайх ч хивстэй

	Эднийх ч хивстэй

	Тэднийх ч хивстэй

	Тануус том болоод

	Тансаг айл болоод

	Өргөө гэрээрээ дүүрэн

	Өнгөт хивстэй болно.

	Тэр хивсийг чинь нэхдэг

	Тийм мэргэжилтэй болохоор

	Буцалтгүй шийдсэн гэдгээ

	Бултын өмнө амлая.

	 

	Бас нэг охин:

	— Холбоочин гэдэг нэн сайхан

	Хосгүй мэргэжил нэг байх юм

	Холыг ойртуулдаг

	Хоёрыг уулзуулдаг

	Ховор сайхан мэргэжил юм

	Холбооны техникумд

	Хойтон элсэх бодолтой доо

	Холбоочны мэргэжил эзэмшиж

	Хорвоог хооронд нь харилцуулна даа

	Хотол олныг ярилцуулна даа

	Онц холбоочин ээж минь

	Одоо тэтгэвэртээ гарна

	Орыг нь эзэлж ажиллах

	Охин нь би яг мөн!

	 

	Нэг хөвгүүн

	— Эрдэнэтийн уурхайд очиж

	Экскаватор барих санаатай

	Би тэгээд хос мэргэжилтэй болж

	БЕЛАЗ жолоодох бодолтой.

	Нэг хүн олон мэргэжилтэй бол

	Нимгэн биш зузаан мэдлэгтэй бол

	Нийгэмд маань хэчнээн хэрэгтэйг

	Нийтэд маань хэчнээн тустайг

	Нэгэнт та нар мэдэх учир

	Нэмж ярих юм алга аа!

	 

	Өөр нэг хөвгүүн:

	— Багануурын ил уурхай

	Баялаг их нүүрстэй гэнэ ээ

	Бараг зуун жил ашиглах

	Барагдашгүй их нөөцтэй гэнэ ээ.

	Тэнд очиж

	Тэрэг барьж

	Тэгэхдээ галт тэрэг шүү

	Тэвш дүүрэн нүүрсний

	Тээвэр хийж

	Та нарын ажиллах үйлдвэрийг

	Тасралтгүй хангаж байх...

	Хүсэл минь энэ л байна.

	Хүрнэ ч гэж итгэж байна.

	Энэ манай Сараа байна шүү

	Надтай хамт явна гэдэг юм

	Тэнд очиж уурхайчин болоод

	Тэвшинд минь нүүрс ачна гэдэг юм.

	 

	Нэг хөвгүүн:

	— Эгээ ч барахгүй байх аа?

	 

	Сараа

	— Яагаад тэр билээ

	 

	Тэр хөвгүүн:

	— Эмэгтэй хүн шүү дээ чи!

	 

	Сараа:

	— Энэ ямар хамаа байна?

	Урьдынх шиг ямар л

	Учиргүй том хүрзээр

	Ухаж гаргах ч биш

	Утгаж ачих ч биш

	Одоо чинь техникийн

	Орчин үе шүү дээ

	Товч дараад л гүйцээ биш үү?

	Ток залгаад л дуусаа биш үү?

	 

	ДУУТАЙ БҮЖИГ:

	— Ган зам гялалзана

	Галт тэрэг яралзана

	Ачаа бараа тээгээд

	Алсын замд хурдална.

	Ганаа чиний жолоодсон

	Галт тэрэг хүчтэй

	Сараа чиний гаргасан

	Сайхан нүүрс илчтэй

	Хөрснөөс нэг нь гаргаад

	Хөсгөөр нөгөө нь зөөгөөд

	Уурхайчин, тээвэрчин хоёр

	Улсдаа алдартан болно.

	 

	Нэг хөвгүүн:

	— Өнгөрсөн жил зургааг төгсгөхдөө

	Өөрийн мэргэжлээ сонгосон юм

	Ханагар нутгийнхаа эрдэнийг нээсэн

	Хайгуулчин болно гэж шийдсэн юм

	Багануур, Цагаан суваргынх шиг

	Бас Эрдэнэт, Түмэнцогтынх шиг

	Баялаг нь барагдашгүй ордыг нээх

	Бахархалтай үйл намайг хүлээж байна

	Тэнд хот байгуулагдана

	Техник, үйлдвэр баригдана

	Та нар минь ажилчнаар очно

	Тансаг хотод амьдралаа зохионо.

	 

	Нэг охин:

	— Би тэгвэл барилгачин болж

	Бий болох шинэ хотын

	Угсраа олон орд харшийг

	Уултай чацуулан босгоно доо

	 

	Нэг хөвгүүн

	— Надад хэд хэдэн бодол бий

	Найз нартаа хэлье гэж санаж байна

	Шинэ бүхнийг зохион бүтээдэг

	Шинжлэх ухааны эрдэмтэн болж

	Үлгэр˗зөгнөлийн мөрөөдөл бүхнийг

	Үнэн болгох сон гэж нэг санах юм

	Малыг жилд гурав төллүүлбэл

	Маш гавьяат үйл болно доо?

	Машиныг бензингүй явуулбал,

	Магтам сайхан зүйл болно оо доо?

	Ангасан газарт үүлийг нүүлгэж

	Атомын хүчээр бороо оруулах

	Аюултай түймэр ойд гарвал

	Агаарын хурыг буулган унтраах

	Олон сонин мөрөөдөл зөгнөл

	Оюун тархинд орж ирэх юм

	Орчлонд байхгүй онц гайхамшгийг

	Олж нээмээр бодогдоод байх юм

	Заримдаа би сэтгүүлч болж

	Захаас захад аялан явах сан гэж бодох юм

	Үгүй бол, би зохиолч болж

	Үнэн амьдралыг бичих сэн гэж бодох юм

	Эсвэл бас кино жүжигчин болж

	Эрэлхэг дүрд тоглох сон гэж бодох юм

	Чухам алийг нь сонгохоо

	Цохолж сайн шийдээгүй явна

	Зөв чиг, мэргэжлийг минь

	Зөвлөж өгвөл баярлах байна!

	 

	Нэг охин

	— Олон санаатай хүн

	Оргож босож болохгүй гэж

	Ард түмний маань сургасан

	Айхтар үг нэг бий дээ.

	 

	Бас нэг охин:

	Өдий том болчхоод чи

	Өөрийнхөө мэргэжлийг шийдэхгүй

	Янз янзын юм бодоод л

	Явна гэдэг ч буруу даа хө

	 

	Дахин нэг охин:

	— Юм юманд үсчээд

	Юу ч үгүй хоцордог хүн бий гэдэг

	Арван тийшээ самгардаад

	Аль ч үгүй үлддэг гэм бий гэдэг.

	 

	Нэг хөвгүүн:

	Ээ дээ найз минь

	Энэнийг л сайн бодоорой!

	 

	Тэр хөвгүүн:

	— Саная, бодъё, шийдье!

	Сайн нөхдөдөө баярлалаа

	 

	Нэг охин:

	Манай Бооёо, миний ажихад

	Маш уйтгартай, дуу шуу ч үгүй

	Хөгжих ч үгүй юм шиг

	Баясах ч үгүй юм шиг

	Хөдөлгөөнгүй ч юм шиг

	Хөгийн сонин харагдах юм.

	Их юм бодож байх шиг байна

	Ирээдүй хэтээ бодож байх шиг байна

	Буруу зөвөө бодож байх шиг байна

	Булт нөхдөө бодож байх шиг байна

	 

	Бооёо:

	— Би бодож байна

	Надад юм бодогдож байна

	Би бодож байна

	Найз нар минь бодогдож байна

	Бодол дотор маань олон юм

	Орооцолдож байна

	Бодох тутам олон юм

	Ойлгогдож байна

	Та нар минь яасан сайхан

	Талбиухан сэтгэлтэй

	Тавьсан зорилготой

	Уужуухан санаатай

	Ухаантай хүүхдүүд вэ!

	Холын гараа чинь

	Хожмын бариа чинь

	Намайг үнэхээр баясгаж

	Надад их юм бодууллаа.

	Одоо бодоход би ер

	Олхио муутай явжээ

	Олон нөхдөөсөө ондоо

	Онцгой гажуу байжээ

	Бооёо нь бодож байна

	Бодол дотор олон юм орооцолдож байна

	Зүггүй гэнэн явсан

	Зүйгүй салан байсан

	Өнгөрснөө эргэн санахад

	Өөртөө харамсаж байна

	Бооёо нь бодож байна

	Бодол дотор олон юм эргэлдэж байна

	Гуанзны цонх хагалж

	Гудамжны мод хугалж

	Байшингийн хана зурж

	Бага хүүхдийг шоглож явжээ.

	Бооёо нь бодож байна

	Бодол дотор олон юм эргэлдэж байна

	Байр танхимд үймүүлж

	Багшийн даалгаврыг тасалж

	Дэггүй гэж хэлэгдэж

	Дэмий баахан тэнэжээ...

	Бооёо нь бодож байна

	Бодол дотор олон юм эрээлжилж байна

	Сайн хүн болж

	Яагаад болдоггүй юм бэ?

	Сайхан мэргэжил эзэмшиж

	Яагаад чаддаггүй юм бэ?

	Эзэн би

	Хичээхээ л нэг хичээнэ

	Эрдэмтэй багш

	Болохоо л нэг болно

	Бооёо нь бодож байна

	Бодол дотор энэ л бодол ялж байна

	 

	(Хүүхдүүд хүрээлэн баяр хүргэе, баяр хүргэе, баяр хүргэе! Баярлалаа чамд гэцгээж гар барин түүнийг тойрон бүжиглэнэ.)

	 

	Нэг охин:

	— Бид өнөөдөр хөгжин баясаж

	Бие биеийнхээ хүсэл мөрөөдлийг

	Чин сэтгэлээсээ харилцан ярилцаж

	Чиг зорилгоо төлөвлөж авлаа.

	Хүүхэд бүхэн ирээдүйн тухай

	Хүсэлдээ багтсан ирээдүйн тухай

	Хүрэх сайхан ирээдүйн тухай

	Хүчин зүтгэх ирээдүйн тухай...

	 

	Нэг хөвгүүн:

	Сайн сайхан юм бүхнийг

	Өөрсдөө бид гараараа байгуулна

	Сартай нартай хорвоо ертөнцийг

	Өөрсдөө бид бяраараа баяжуулна

	Хүнийг хийгээд өгөх вий гэж

	Хүлээж бид хэзээ ч суухгүй

	Ариун цагаан хөдөлмөрөөрөө

	Ачит эх орноо хөгжүүлнэ!

	 

	Нэг охин:

	— Мэдлэг бол нэгэн жигүүр юм

	Мэргэжил бол нөгөө жигүүр юм

	Хоёр сайхан жигүүрийг

	Хослуулж бид ургуулаад

	Хорвоод үлэмжийг бүтээж

	Хотолд гайхамшгийг байгуулж

	Хойчийн шинэ ертөнцөд

	Хосгүй гавьяа үлдээн.

	 

	Нийтээрээ дуулах нь:

	— Энхрий хүүхдүүд чинь дуулж байна

	Эх орон минь сонсоорой!

	Энх ирээдүйг чинь байгуулах

	Эрчимтэй гэж итгээрэй!

	Итгээрэй, итгээрэй!

	Ирээдүй чинь бид шүү!

	Түмэн багачууд чинь дуулж байна

	Төр, нам минь сонсоорой!

	Төгөлдөр ачийг тань хариулах

	Тэмүүлэлтэй гэж итгээрэй!

	Итгээрэй, итгээрэй

	Ирээдүй чинь бид шүү

	Алдрайхан бид чинь дуулж байна

	Ард түмэн минь сонсоорой!

	Алсын нийгмийг бадруулах

	Авьяастай гэж итгээрэй!

	Итгээрэй, итгээрэй

	Ирээдүй чинь бид шүү!

	1979 он

	 


III 
БАЯР БАЯСГАЛАН, БАХАРХАЛ ТЭМҮҮЛЭЛ

	 

	[image: Image]



	



	ОКТЯБРЬ

	 

	Өнөөдөр

	Өрлөг жанжин

	Сүхбаатарын талбай

	Өнөөдөр!

	Өргөн түмний

	Сүрлэг жагсаал

	Улаан тугийн намирааг хар!

	Ура, дууны цуурайг чагна!

	Жаргал хайрласан Октябрийн

	Жаран хоёр дахь намрын

	Жагсаал, баярын өдрийн

	Жавхаа сүлдийг илтгэжээ...

	Түмэн үеийн дарлалд

	Түүхийн үерийн зовлонд

	Буурал ертөнц нэрвэгдэж

	Буман жилээр ширвэгдэж

	Энхжаргалын үүд

	Түгжээтэй удсан билээ

	Эрх чөлөөний өрх

	Бүтээлэгтэй ядсан билээ

	Октябрь, Ленин хоёр

	Орчлонгийн дээд жаргалын

	Олны дэлгэр амьдралын

	Очих сайхан ирээдүйн

	Үүрийг манхайтал цайлгасан юм

	Үүдийг цэлийтэл нээсэн юм

	Ядарсныг сэргээн тэнхрүүлж

	Ядуусыг сэхээн тэтгэж

	Ган тушааг

	Хөлөөс нь суллаж

	Гав гинжийг

	Гараас нь сугалж

	Хүний хүртвэл зохих

	Жаргалыг олгосон нь

	Октябрь билээ

	Хүний хүрвэл зохих

	Оргилыг заасан нь

	Ленин билээ!

	Орчлон алтан нартай ч

	Гэрэл нь бүдэг уджээ

	Орчлон мөнгөн сартай ч

	Гэгээ нь бүрхэг байжээ.

	Харанхуй байсан ертөнцөд

	Үүрийн гэгээг цайлгасан

	Хамгаар зовсон ардад

	Үүрдийн гэрэл цацсан

	Октябрь, Ленин хоёр

	Орчлонгийн дээд жаргалын

	Олны дэлгэр амьдралын

	Очих сайхан ирээдүйн

	Үүрийг манхайтал цайлгасан юм

	Үүдийг цэлийтэл нээсэн юм

	Олон жилийн хүнд дарлалыг

	Монгол орон

	Нутгаасаа зайлуулж

	Олон үеийн хүчир зовнилыг

	Монгол олон

	Нуруунаасаа сэгсэрч

	Аугаа Октябрийн тугийн

	Хэсгээс нь ишлэн өргөж

	Аврорын бууны галын

	Очноос нь хүжлэн барьж

	Сүхбаатар нам, хувьсгал

	Орчлонгийн дээд жаргалын

	Олны дэлгэр амьдралын

	Очих саруул ирээдүйн

	Үүрийг манхайтал цайлгасан юм

	Үүдийг цэлийтэл нээсэн юм

	Энх амгалан эрхэмлэсэн

	Түм олны сэтгэлд

	Эв найрамдал эрмэлзсэн

	Хүн ардын итгэлд

	Эрх чөлөөг дээдэлсэн

	Их тэмцлийн эрчид

	Энэ өдрийн жавхааны

	Энгүй баяр тодорчээ

	Мохошгүй Октябрийн хувьсгал

	Монгол ардын хувьсгал

	Дэлхийн хоёрхон оронд

	Анх ялсан өдрөөсөө

	Дээд зузаан найрамдлыг

	Ан цавгүй гагнаснаас

	Сүрлэг өргөн жагсаалын

	Ура дууны долгионд

	Сүлд хийморьт тугийн

	Улалзан хийсэх намираанд

	Сүрэг цэнхэр тагтааны

	Дэвэн хөөрөх жигүүрт

	Сүүн цагаан найрамдлын

	Дээдийн заяа шингэжээ

	Октябрь, Ленин хоёр

	Орчлонгийн дээд жаргалын

	Олны дэлгэр амьдралын

	Очих саруул ирээдүйн

	Үүрийг манхайтал цайлгасан юм.

	Үүдийг цэлийтэл нээсэн юм.

	1979 он

	 


БҮХНИЙ БАЯР

	 

	Жил жилийн

	есөн сарын

	нэгэн гэхэд

	Жигтэйхэн их

	ер бишийн

	баяр болдог

	Энэ баяр

	Энхрий хүүхдүүдийн

	баяр билээ

	Энэ баяр

	Эцэг эхчүүдийн

	баяр билээ.

	Эрдэмд яарсан

	мянга мянган

	хүүхэд багачууд

	Энэ л өглөө

	сургуулийнхаа зүг

	гүйцгээдэг юм

	Эздээ хүлээсэн

	түм түмэн

	анги танхим

	Энэ л өглөө

	сурагч пионеруудаараа 

	дүүрдэг юм.

	Хүүхэд болгоныг

	хүү шигээ хайрладаг

	багш нарын

	Хүссэн өдөр нь

	хүрээд ирэхэд

	баяраар цалгина

	Багачуудынхаа барьсан

	амьд цэцгийн

	баглаа бүрийг

	Багтааж ядан

	тэвэрч зогсохдоо

	баяслаар халгина

	Энэ баяр

	эрдэмт багш нарын

	баяр билээ.

	Энэ баяр

	эрдэм соёлын

	баяр билээ

	Шинэ хичээлийн

	жил эхэлснийг

	зарлан жингэнэсэн

	Шингэн дуутай

	мөнгөн хонхны

	цовоо дуун

	Хөрст газар

	хөх тэнгэрийн

	хооронд хангинаж

	Хөвчин монголын

	их нутгийг

	нэлд нь баясгана

	Ардын сургуулийн

	алтан босгоор

	алхалж орсон

	Авхаалж сэргэлэн

	авьяас оргилуун

	үр хүүхэд

	Бүх үсгийн

	«а»˗гаас эхлэн

	эвтэйхэн бичих нь

	Их тооны

	«1»˗ээс эхлэн

	аятайхан зурах нь

	Хүн төрөлхтний

	ирээдүйг гийгүүлж

	залгамжлахыгаа л

	Хүж дэлхийн

	итгэлийг гэрэлтүүлж

	залуужуулахыгаа л

	Зурж, бичиж

	будаж байгаа нь

	тэр юм

	Зохиож төлөвлөж

	бодож суугаа нь

	энэ юм.

	Жил жилийн

	есөн сарын

	нэгэн гэхэд

	Жигтэйхэн их

	ер бишийн

	баяр болдог

	Энэ баяр

	эх орны

	баяр билээ

	Энэ баяр

	эрхт олны

	баяр билээ

	1976 он

	 


ӨНӨӨДӨР

	 

	1

	 

	Өнөөдөр —

	Багачууд бидний

	Бүрээний эгшиг

	Ерийнхөөс яагаад

	Бярлаг байна вэ?

	Өнөөдөр — 

	Багачууд бидний

	Бөмбөрийн дуу

	Жирийнхээс яагаад

	Сүрлэг байна вэ?

	Ардын хувьсгал мандсаны

	Агуу түүхт баярынх юм

	Аз жаргал авчирсны

	Ач гавьяаг бахархсаных юм.

	 

	2

	 

	Өнөөдөр — 

	Пионер бидний

	Баяр жавхлан

	Ерийнхөөс яагаад

	Цалгим байна вэ?

	Өнөөдөр — 

	Пионер бидний

	Бахдал жаргал

	Жирийнхээс яагаад

	Бялхам байна вэ?

	Ном соёлын ивээлээр

	Энхийн жаргалд торнисных юм

	Нам˗засгийн энэрлээр

	Эрх чөлөөтэй амьдарсных юм.

	 

	3

	 

	Өнөөдөр — 

	Хүүхэд бидний

	Сэтгэлийн хөдлөл

	Ерийнхөөс яагаад

	Өндөр байна вэ?

	Өнөөдөр — 

	Хүүхэд бидний

	Итгэлийн зүтгэл

	Жирийнхээс яагаад

	Өргөн байна вэ?

	Эх орноо хөгжүүлэхэд

	Зориг хүч оргилсных юм

	Энх тайвныг хамгаалахад

	Золбоо хүсэл бургилсных юм

	1972 он

	 


АМЬД ЦЭЦГИЙН БАГЛАА БАРЬЯ

	 

	Чамайг гараагүй,

	Чиний ах эгчийг

	Төрөөгүй байхад

	Европт фашистын Германыг

	Японыг милитаристыг алс дорнодод

	Ялан дийлсний

	Ямар их баяр бахдал

	Яаж чухам долгилж, цалгилж

	Яруухан эгшиглэж, цуурайлж

	Өргөн орчлонд халгиж байсныг

	Өөрөө чи нүдээрээ үзээгүй ч

	Өнгөрсөн түүх чамд ярьсаан

	Тэр өдрөөс хойш

	Олон жил өнгөрчээ

	Түүхэнд хосгүй

	Тэр их ялалтыг хийх гэж

	Түм түмэн цэрэг эрс

	Тэмцэлдсэнийг чи мэднэ

	Түүний бараг тэн хагас

	Халуун залуу амиараа

	Түгшүүрт энэ хорвоог

	Аюулаас аварсныг ч мэднэ.

	Эх сайхан нутгийг минь

	Эрх чөлөө жаргалыг минь

	Эвдлэхээр зорьсон

	Эзэрхэг тэр дайсны

	Эгц өөдөөс нь сөрж

	Элэг тулж байлдсан

	Эрэлхэг баатар дайчид

	Зөвлөлтийн улаан армитай

	Эгнээ зэрэгцэн давшилж

	Зөв хэргийн төлөө

	Эр зоригоо гаргахдаа

	Өнөөдрийн энэ сайхан

	Аз жаргалын төлөө

	Өрнөн дэлгэрэх цагийн

	Аз жаргалын төлөө

	Өвөө эмээ бүхний

	Аз жаргалын төлөө

	Өсвөрийн багачуудын

	Аз жаргалын төлөө

	Өөдөө улам дэвших

	Аз жаргалын төлөө

	Өргөн энэ орчлонгийн

	Азжаргалын төлөө

	Амь нас, цогц биеэ

	Алдахыг ер тоолгүй

	Ариун улаан цусаа

	Асгарахыг ер бодолгүй

	Байлдан тулалдаж

	Баатарлан тэмцэлдэж

	Эх орныхоо өмнө

	Энхрий намынхаа өмнө

	Эгэл олныхоо өмнө

	Эцэг эхийнхээ өмнө

	Эгч ах нарынхаа өмнө

	Эрвэгэр дүү нарынхаа өмнө

	Энэ дэлхийнхээ өмнө

	Эрхэм гавьяа байгуулжээ

	Ахмад дайчин үеийнхээ

	Алдарт түүхтэй ялалтыг

	Ач үрс бид нар нь

	Амин голоосоо талархаж

	Дайснаа дарсан

	Өштнөө өвдөглөсөн

	Баатруудынхаа дархан цолыг

	Өндөр өргөн дуудаж

	Их ялалтын ой болгоныг

	Бүх нийтээр тэмдэглэж

	Аранзал бүчтэн багачууд бид

	Амьд цэцгийн баглаагаа

	Ариун сэтгэлээсээ өргөдөг юм.

	1975 он

	 


ИХ НАЙРАМДАЛ ИНТЕРНАЦИОНАЛ

	 

	Тэнгэрийн нарыг алтан гэмээ нь

	Тэрнээс өнгөлөг нь юу сан билээ

	Галаар хатаасан найрамдал гэвэл

	Ганцхан мэргэн хариу болно.

	Тулалдаант жилийн шуурганд

	Тулалцан, түшилцэн ялснаас

	Зөвлөлт монголын залуучууд

	Зүрх сэтгэлийн холбоотой

	Байгаль˗Амурын тэртээгээс

	Баялаг Эрдэнэтийн энтэйгээс

	Хоёр орны залуучуудын...

	Хорвоод дуурьсгах заяа байна

	Багш Ленин

	Баатар Сүх

	Их Найрамдал

	Интернационал

	Тэнгисийн усыг ариун гэмээ нь

	Тэрнээс тунгалаг нь юу сан билээ

	Гангаар ширээсэн нөхөрлөл гэвэл

	Гарцаагүй үнэн хариу болно

	Тууштай хөгжлийн шуудралд

	Туслалцан, дэмжилцэн явснаас

	Зөвлөлт Монголын залуучууд

	Зүтгэл итгэлийн сүлбээтэй

	Улаан Москвагийн талбайгаас

	Улаанбаатар, Дарханаас

	Хоёр орны залуучууд

	Хорвоод дуулах заяа байна

	Багш Ленин

	Баатар Сүх

	Их Найрамдал

	Интернационал

	 

	1977 он


НАЙРАМДАЛ ЗУСЛАНГИЙН ДУУЛАЛ

	 

	Хөрст дэлхийн энэхэн хангайд

	Хүүхдийн сайхан хотхон ярайна

	Хөх тэнгэр дээр нь цэлийнэ

	Хөвч ой дэргэд нь шуугина.

	Намдаа хайртай бидний

	Энхжиний өлгий

	Найрамдалд үнэнч бидний

	Эвийг бэхжээх баясалтай

	Найрамдал зуслан

	Наран доор жавхаатай

	Найрамдал зусланд

	Найз нар жаргалтай!

	Нам, нар, найрамдлаа

	Насан үүрд дуулан дуулъя!

	Баялаг азийн энэхэн нутагт

	Багачуудын гайхам хотхон ярайна

	Хөхөө шувуу хажууд нь донгодно

	Хөвөрсөн мөрөн халгин урсана.

	Нарандаа дуртай бидний

	Мөнхжигийн өргөө

	Найрамдалд үнэнч бидний

	Энхийг бэхжээх бадралтай!

	Найрамдал зуслан

	Наран дор жавхаатай

	Найрамдал зусланд

	Найз нар жаргалтай!

	Энх, мөнх, нөхөрлөлөө

	Эгшиг өргөн дуулан дуулъя!

	1979 он

	 


ДӨРВӨН ЗҮГИЙН ХАНГАЙ

	 

	Арын өндөр хангай

	Аглаг ойн өмсгөлтэй

	Алим жимс дэлгээтэй

	Агаар тунгалаг амьсгалтай

	Өврийн цэнхэр хангай

	Өглөөн наранд өнгөтэй

	Өглөг буян хишигтэй

	Өгөөмөр баян амьдралтай

	Энх сайхан орныхоо

	Эх сайхан нутгийнхаа

	Ариун тансаг байгалийг

	Амин голоос

	Алхам бүрдээ

	Хайрлая, багачууд аа!

	Хамгаалъя, хүүхдүүд ээ!

	Баруун дэлгэр хангай

	Байгалийн гайхам үзэсгэлэнтэй

	Баялаг бүхэн ундраатай

	Бахдах сэтгэлд хайрлалтай

	Зүүн сүрлэг хангай

	Зүмбэр ноён оргилтой

	Зүр гур сүлжээтэй

	Зүйлийн цэцгэн чимэгтэй

	Энх сайхан орныхоо

	Энэ сайхан нутгийнхаа

	Ариун тансаг байгалийг

	Амин голоос

	Алхам бүрдээ

	Хайрлая, багачуудаа!

	Хамгаалъя, хүүхдүүд ээ!

	 


ТМС

	 

	Аав ээжийн үрс бид

	Арван зүгээс цуглаад

	Ажил эрдэм хоёрыг

	Адил хослуулж сурна

	Мэдлэг ихдэхгүй

	Мэргэжил багадахгүй

	Эрдэм ажил хоёр

	Энэ биеийн жигүүр

	ТМС, ТМС, ТМС

	Ажил судлах уурхай!

	ТМС, ТМС, ТМС

	Амьдрал сурах ундраа!

	Ахмад дайчин үеийнхээ

	Араас нь бид замнаад

	Ариун цагаан хөдөлмөрөө

	Амин голоос хайрлана

	Мэдлэг ихдэхгүй

	Мэргэжил багадахгүй

	Эрдэм ажил хоёр

	Энэ биеийн жигүүр

	ТМС, ТМС, ТМС

	Ажил судлах уурхай!

	ТМС, ТМС, ТМС

	Амьдрал сурах ундраа!

	Ажил мэргэжил сураад

	Арван зүгтээ тараад

	Ачит гэгээн орондоо

	Аливаа сайхныг бүтээе!

	Мэдлэг ихдэхгүй

	Мэргэжил багадахгүй

	Эрдэм ажил хоёр

	Энэ биеийн жигүүр

	ТМС, ТМС, ТМС

	Ажил судлах уурхай!

	ТМС, ТМС, ТМС

	Амьдрал сурах ундраа!

	1979 он

	 


ХҮН ТАНД БАЯРЛАЛАА

	 

	Хүн хүнээ хайрлах

	Энэрлийн цагаан санаа

	Ухаант хүний зүрхэнд

	Угаас заяасан юм шүү дээ.

	Хазайвал түших

	Халтирвал тулах.

	Нигүүлсэх авралтай

	Нинжин их ачлалтай

	Хүн танд баярлалаа

	Хүн танд гялайлаа

	Хэн хэнээ халамжлах

	Элбэрлийн ариун санаа

	Эрдэнэт хүний тархинд

	Эртнээс ууссан юм шүү дээ

	Хазайвал түших

	Халтирвал тулах

	Нигүүлсэх авралтай

	Нинжин их ачлалтай

	Хүн танд баярлалаа

	Хүн танд гялайлаа

	Бие биеэ хүндлэх

	Эвийн халуун санаа

	Оюунт хүний сэтгэлд

	Оршиж төрсөн юм шүү дээ

	Хазайвал түших

	Халтирвал тулах

	Нигүүлсэх авралтай

	Нинжин их ачлалтай

	Хүн танд баярлалаа

	Хүн танд гялайлаа

	1979 он

	 


УЧРАН ЗОЛГОХЫН ЕРӨӨЛ

	 

	Ардын сургуулийн алтан босгыг

	Алхаж орсон анхны өдрөөс

	Арвин эрдмийг амтлан хүртсээр

	Арван жилийг ардаа орхилоо.

	Хүслийн жигүүр ургуулж өгсөн

	Хүрэх ирээдүйг угтуулж заасан

	Арван жилийн сургуулиа дурсаж

	Ачит багш нараа санан явна аа

	Хэдхэн чихрээ таллан хувааж

	Хэцүүхэн хичээлээ хамтран давтаж

	Сурагчийн хувцсаар ижилдэн гоёсон

	Сургуулийн жилүүдэд дэндүү дасжээ

	Зузаан дэвтэрт үлдээж өгсөн

	Зураг, дурсгал чинь дурайж байна аа

	Зуурдын биш, үүрдийн сэтгэлээр

	Зуу насалсан ч хадгалж явна аа.

	Ажил, амьдралын замыг дагаад

	Арван зүгтээ замнан одоод

	Уудам нутагтаа таран суусан ч

	Учран золгохын ерөөл байна аа.

	1979 он

	 


IV БОРООНЫ ДУСАЛ ХЭМЭЭХ БОГИНО ШҮЛГИЙН ЦУВАА

	 

	[image: Image]



	




	ТӨМӨР ГУТАЛ

	 

	Саяхан аваад өгсөн

	Сайхан гутлаа элээлээ.

	Хамар, зулгийг нь халцалж

	Хачин муухай эдэллээ гэж

	Эмээ, өглөө үглэнэ

	Өвөө орой зэмлэнэ.

	Төдхөн урагдахгүйгээр нь

	Төмөр гуталтай болох сон.

	1979 он

	 


АСУУЛТ, ХАРИУЛТ

	 

	Талхыг юугаар хийдэг юм бэ?

	— Гурилаар

	— Гурилыг юугаар хийдэг юм бэ?

	— Тариагаар

	— Тариаг юугаар хийдэг юм бэ?

	— Трактораар

	— Тракторыг юугаар хийдэг юм бэ?

	— Төмрөөр

	— Төмрийг юугаар хийдэг юм бэ?

	1979 он

	 


ХОЁР НЭР

	 

	Аав гэртээ бол

	Нямаа гэдэг нэртэй

	Ажил дээрээ очвол

	Ня˗бо гэдэг нэртэй

	Ээж, гэртээ бол

	Магсар гэдэг нэртэй

	Эрхэлсэн ажлаараа бол

	Мастер гэдэг нэртэй

	Миний аав, ээж

	Хоёр, хоёр нэртэй

	Чиний аав ээж

	Хэдэн нэртэй вэ?

	1979 он

	 


ТРАКТОРАА ЗАСЪЯ

	 

	Тарианд гарахын өмнө

	Трактораа засаж дууслаа гэж

	Аав сонин дэлгээд

	Аман дотроо уншлаа

	Манай цэцэрлэгийн тоглоом

	Магад гурван тракторын

	Дугуйнууд нь салсан юм сан

	Думаатай элбэж засъя байз...

	1979 он

	 


ЯМААНЫ ТУХАЙ

	 

	Ямааны эврийг

	Сэлэм шиг юм гэж

	Эрүүний нь сахлыг

	Бийр шиг юм гэж

	Болдоо надад хэлэв

	Бодоод үзвэл тийм юм

	Тэгэхдээ сэлэм нь

	Иргүй юм билээ

	Тэр бийр нь

	Ишгүй юм билээ.

	1979 он

	 


ТЭМЭЭНИЙ БӨХ

	 

	Тэмээ чухам яагаад

	Хоёр бөхтэй байдгийг

	Тэрбишээс би асуув.

	Тэмээ чухам яагаад

	Хоёр бөхтэй байдгийг

	Тэрбиш ингэж хариулав.

	Унасан хүнээ хамгаалж

	Урагш хойш унагахгүй гэж

	Учиртай сайн бодож

	Ургуулсан юм байхгүй юу

	1979 он

	 


МУУ СУРНА БАЙХ

	 

	— Миний хүү одоо

	Сургуульд орно

	Хүний хүүтэй адил

	Сурч чадна гэж

	Өвөөгөө хэлүүт

	Өмнөөс нь хүү

	— Үгүй би

	Муу сурна байх?!

	Үүнийг та

	Мэдэхгүй байна!

	— Яагаад тэр билээ

	Ярь даа хүү минь

	— Би тоо бодож

	Бичиг бичиж

	Одоо болтол

	Сураагүй шүү дээ

	1979 он

	 


ХУВААХ ТОО

	 

	Наймыг хоёр хуваахад

	Дөрөв гэж маргах юм

	Намайг бодоод үзэхээр

	Гурав болоод байх юм.

	Тэрнээс өөрөөр бодвол

	Тэг гараад байх юм

	Дөрөв гэж маргасныг

	Дийлье гэж саналаа.

	Наймыг босоогоор хуваавал

	Гурав гарах нь зөв байна

	Тэхий голоор нь гэвэл

	Тэг гарах нь яг байна.


V ХӨРӨНГӨТӨН ОРНЫ ХӨӨРХИЙЛӨЛТ ХҮҮХДҮҮД

	ЭЗЭН МАГИДО

	 

	Хагарсан цонх шиллэдэг

	Хамгийн баян пүүсийн

	Торгон хэвнэг хөдөрсөн

	Тарган эзэн Магидо

	Хүүхэд багачуудад өгөх

	«Хүндтэй» бэлэг зэхжээ.

	Бага балчир жаалуудын

	Бараг цөмд тараажээ

	Энэ бэлгийг санаачилж

	Эзэн өөрөө «үйлдвэрлэжээ»

	Буцаад орох орлогоо

	Бузгай сайн тооцоолжээ.

	Бэлэгтэйгээ хамт гардуулах

	Бяцхан талархал «хэвлүүлжээ»

	Багахан тэр хуудсандаа

	Баярын үг бичүүлжээ

	«Хамтын сайхан ажиллагаатай

	Хамгийн нөхөрсөг та нартаа

	Их баярлаж суудаг» гэж

	Ил захидалдаа дурдаад

	Хүүхдийн жилийг тохиолдуулж

	Хүрэх тоогоор нь түгээжээ.

	Чадвартай эзэмших хэрэгтэй гэж

	Чавхтай хамт бэлэглэжээ

	Башир нарийн аргаараа

	Баяжиж хөлжиж сурсан

	Ийм нэгэн пүүсийн эзэн

	Итали оронд байдаг юм.

	 


МИХЕЛЕ

	(Бяцхан найраглал)

	 

	Хүүхэд гэдэг

	Сайхан амьтан

	Xүнээс хүн болж төрсөн

	Хүүхэд гэдэг

	Сайхан амьтан

	Эцэгтээ бол

	Эрдэнээс үнэтэй сайхан амьтан

	Ээждээ бол

	Сувдаас цэнтэй сайхан амьтан

	Сэтгэл нь гэвэл

	Тэнгэрийн цаснаас цав цагаахан

	Итгэл нь гэвэл

	Тэнгисийн уснаас ав ариухан

	Элдвийн атаа жөтөөгүй

	Эдийн сувдаг шуналгүй

	Хор муу санаагүй

	Хатуу цэвдэг сэтгэлгүй

	Хорлоно гэдгийг мэдэхгүй

	Хорогдоно гэгчийг бодохгүй

	Ерөөсөө юу ч мэдэхгүй

	Ертөнцийн сайхан амьтан!

	Орчлонгийн сайн сайхныг

	Орчлонгийн муу муухайг

	Эцэг эх нь

	Биетэй нь хамт төрүүлдэггүй юм

	Эхэлж, хүлээж авсан

	Нийгмээсээ л шалтгаалдаг юм

	Дэлхийн хүүхдийг өнөөдөр

	Хоёр нийгэм тосож

	Дэлхийн хүүхдийг өнөөдөр

	Хоёр нийгэмд дасгаж

	Буруу зөв, сайн, муугаар

	Хоёр нийгэм хүмүүжүүлж

	Будаа шиг олон үр хүүхдийг

	Хагасыг нь жаргааж

	Хагасыг нь зовоож байна.

	Африкийнх ч бай

	Америкийнх ч бай

	Австралийнх ч бай

	Азынх ч бай

	Аль ч орны хүүхэд

	Адилхан л хүүхэд

	Их ч олон зүйлээрээ

	Ижил төстэйг бид мэднэ

	Жишээлбэл тэд

	Жимсэнд дуртай

	Алаг цаастай чихэр

	Амандаа хүлхэх хорхойтой

	Дугуй унаж давхих

	Дуугардаг хүүхэд өлгийдөх

	Асдаггүй машинаа

	Араасаа чирч

	Араагаа залгаж байна гэж

	Амаараа дуурайн дуугарч

	Ачаа зөөх дуртай

	Шуудуу татаж

	Ус гүйлгэх дуртай

	Шувуу тойруулж

	Идэш цацах дуртай

	Цаасаар онгоц нааж

	Тэнгэрт хөөргөх дуртай

	Цагаан далбаат завиа

	Тэнгист хөвүүлэх дуртай

	Алтан нарны сөрөг

	Нүдээ онийлгож харах

	Алаг цэцгийг хайрлан

	Усалж, ургуулж байх

	Бөөр нь алаг бөмбөгөө

	Бөмбөрүүлэнхөн өшиглөх

	Аль овоо олон юмаар

	Адил болохыг хэлж барах вэ

	Тэр ч битгий хэл

	Тэд чинь уйлахдаа

	Ав адилхан уйлдаг,

	Тэд чинь дуулахдаа

	Ив ижилхэн дуулдаг,

	Тэд бас инээхдээ

	Яг л адилхан инээдэг

	Тэдний адил юмыг

	Яриад байвал зөндөө

	Тэгтэл бас адилгүй юм

	Тэнгэр газар шиг адилгүй юм

	Тэмээ ямаа шиг ижилгүй юм

	Тэдний амьдралд их байна

	Үндэс, ясаар би ялгаагүй

	Үг хэлээр би салгаагүй

	Хүний хувь заяагаараа

	Хүүхдийн хувь тавилангаараа

	Зөндөө олон зүйлээрээ

	Зөрөөтэй юм их байна

	Михеле гэдэг Итали хүү

	Мэндээ гэдэг Монгол хүү

	Тоолбол нас чацуу ч

	Төөлбөл бие чацуу ч

	Амьдрал хувь зохиолын

	Асар холын зөрөөтэйгөөр

	Хоёр нийгмийг төлөөлөн

	Хорвоод аж төрөн байна.

	Ай хөөрхий Михелегийн

	Алаг хөөрхөн Михелегийн

	Аав ээж нь

	Амьдралын туйлд хүрч

	Амиа тэжээх

	Аргалахын нөхцөлгүй болж

	«Бид ч яах вэ өлсөж үхье

	Бяцхан хүү минь амьд яваг» гэж

	Баян эзэнд хайртай хүүгээ

	Багахан үнээр худалдсан юм.

	Өөрийн гэсэн хүүгүйдээ

	Өхөөрдөж түүнийг хайрласандаа

	Өрөвдөж түүнийг хамгаалсандаа

	Өсгөж өндийлгөж авъя гэсэндээ

	Өвгөн баян, тэр хүүг

	Өргөж, үрчилж аваагүй юм

	Хүчир ажлаа хийлгэх л гэж

	Хүнд бүхнээ үүрүүлэх л гэж

	Харгис хэрцгий дарлах л гэж

	Хав нохойтойгоо ижилсгэх л гэж

	Хөөрхий хөвгүүн Михелег

	Хөрөнгөтөн эзэн авсан юм.

	Үүрээс, үдэш хүртэл

	Үдшээс шөнө хүртэл

	Борвийг нь бохисхийлгэлгүй

	Боолчилж, зарцалж

	Хэтэрч ахадсан ажилд

	Хэмжээ цаггүй зүтгүүлж

	Хүний ёсноос гаргаж

	Хүч хөлсийг нь сорсоор байв.

	Амьдралдаа, тэр хөвгүүн

	Атга дүүрэн боов авч

	Ам дүүрэн юм идэж

	Ангаа тайлсан унд ууж

	Хагас дутуу ч гэсэн

	Ханаж, цадаж үзээгүй юм.

	Сургуульд орох эрх ч үгүй

	Сурсан ганц үсэг ч үгүй

	Хуудасхан бор цаас ч үгүй

	Хугархай харандааны өөдөс ч үгүй

	Улгүй шаахайны тамтагтай

	Урагдсан цамцны тасархайтай

	Ийм нэгэн Михеле хүү

	Итали оронд байлаа

	Гутал, шаахай арчих

	Гудамжны хог арилгах

	Ачаа бараа буулгах

	Аваачиж зөөж хураах

	Ногооны зэрлэг зулгаах

	Нохойны пин цэвэрлэх

	Аль л хүнд хэцүүг

	Аль л хүчир бузрыг

	Бяр суугаагүй Михеле

	Бяд муутайхан Михеле

	Хэр чинээгээрээ хийдэг ч

	Хийсний хөлс авдаггүй

	Харахад, нүд халтирмаар

	Хайрлахад, сэтгэл өвдмөөр

	Хатаж зовчихсон

	Хавчийж турчихсан

	Үс хумсандаа баригдсан

	Үнс шороонд баглагдсан

	Уруул, ам нь омголтсон

	Ууц нуруу нь шархалсан

	Зүүд зэрэглээ шиг болчихсон

	Зүрхний нь цохилт сулдчихсан

	Ийм нэгэн Михеле хүү

	Итали орноос салсан юм

	Тэсэхүйеэ бэрх амьдралыг

	Тэвчиж эс чадсандаа

	Тэнгэрлэг эзний өөдөөс

	Тэмцэж эс дийлсэндээ

	Алагхан хөөрхөн Михеле

	Амиа өөрөө хорлосон юм

	Ай хөөрхий Михеле

	Алаг хөөрхөн Михеле

	Арван дөрөвхөн насандаа

	Алтан нарыг орхисон юм

	Арван дөрвөн насандаа

	Алтан нар, мөнгөн сарыг

	Орхихгүй бол болохгүй байж

	Ондоо зам олдохгүй байж.

	Аавын хөвгүүн Мэндээ

	Алаг хөөрхөн Мэндээ

	Алтан нар, мөнгөн сарны дор

	Анх мэндэлсэн өдрөөсөө

	Ачлал энхрийлэлд бойжиж

	Амьдрал жаргалд торниж

	Анд нөхөдтэйгөө хөгжилдөн

	Ардын сургуульд хүмүүжиж

	Аливаа сайн сайхнаа

	Алаг үрстээ зориулдаг

	Ачит намаараа бахархаж

	Ард түмнээрээ бахархаж

	Цэлгэр танхимд сууж

	Цэнгэлт зусланд амарч

	Мэдсэн сурсан эрдэмтэй

	Мэргэжлээ сонгох эрхтэй

	Ирээдүйдээ тэмүүлэнхэн

	Их мөрөөдөлдөө автанхан

	Нүүр дүүрэн баясгалантай

	Нүд дүүрэн инээмсэглэлтэй

	Манай сайхан Монголын

	Мандарваа цэцгийн нэгэн

	Мэндээ хүүгийн амьдралыг

	Михелетэй зүйрлэхийн аргагүй

	Орчлонгийн сайн сайхныг

	Орчлонгийн муу муухайг

	Эцэг эх нь

	Биетэй нь хамт төрүүлдэггүй юм

	Эхэлж хүлээж авсан

	Нийгмээсээ шалтгаалдаг юм.

	Дэлхийн хүүхдийг өнөөдөр

	Хоёр ертөнц тосож байна

	Дэлхийн хүүхдийг өнөөдөр

	Хоёр ертөнц дасгаж байна

	Буруу зөв, сайн, муу

	Хоёр нийгэм хүмүүжүүлж

	Будаа шиг олон үр хүүхдийг

	Хагасыг нь жаргааж

	Хагасыг нь зовоож байна

	Хүн төрөлхтөн минь ээ!

	Хүүхдүүдээ хайрлацгаая!

	1979 он

